
Txikiak bai, baina eskasak ez 

Hiri eta herri handien zerbitzu eta azpiegitura erosoetatik urrun, herri txiki askotan oztopo eta ezintasun bat baino gehiago izaten da sarritan. BERRIAk bost herri txikiren egunerokoa ezagutu du, eta gauza batek batzen ditu: mugen gainetik, herri txiki izaten jarraitu nahi dute 

Abaurregaina, errepideak markatzen duen gailurra 

Edurne Elizondo 

Abaurregaina 

Nafarroako herririk garaiena da Abaurregaina. Ehun biztanle eskas ditu, eta 1.039 metrora dago, Aezkoako ibarrean. Negu garaiko elurrak egun luzez bakartzen zuen toki hori aspaldiko urteetan; elurrak jada ez du herritarren eguneroko bizimodua baldintzatzen, baina errepideak, oraindik ere, markatzen du Abaurregainan bizi direnen errealitatea. «Komunikazioa eskasa da; errepide txarra dugu, eta Iruñean lan egiten duen jendeak han gelditu behar izaten du aste osoan». Teresa Lakastaren hitzak dira. 52 urte ditu, eta azken 30ak egin ditu Abaurregainan. Garaioatik joan zen harat, ezkontzera. Hitz gutxitan laburbiltzen du herriko funtsa zein den: «Abeltzainak eta nekazariak gara; ganadua zaindu, eta laboreak eta patata ereiten ditugu». Industriarik ez. Gazteentzat aukera handirik ez. «Ikastera Iruñera joan, eta han gelditzen dira; hemen ez dago ezer». 

Haurrek Garraldara joan behar dute eskolara; haurtzaindegirik eta ikastetxerik ez, ezta osasun etxerik ere. Aezkoa osorako medikuak Auritzen du kontsulta, baina astean behin joaten da Abaurregainara. Aisialdia betetzeko, berriz, ostatua eta herriko bizilagun guztiak bazkide dituen elkartea. Lakastak Iruñera jotzen du erosketak egitera, ahal duenean. «Okina egunero etortzen da, hala ere; fruta eta arraina saltzera, astean bitan etortzen dira, eta, harakina, berriz, astean behin». 

Lakastak ez bezala, 66 urteko Julia Arregik ez du herritik alde egiteko inolako beharrik. Inguruan duen naturak ematen dion lasaitasunak ez duela preziorik dio. «Duela 40 urte ezkondu nintzen; etxe batetik bestera joan nintzen». Eta pozik da, nahiz eta onartu egiteko handirik ez dagoela herrian: «Emakumeak etxean; eta gizonak tabernara; halaxe da».  

Urizaharra, gazteen ihesaldiari aurre eginez 

Estitxu Ugarte 

Gasteiz 

Arabako Mendialdean dago Urizaharra, Errioxa eta Trebiñu artean eta Toloño mendatearen magalean. Montoria, Pagoeta, Baroja, Faido, Loza eta Urizaharra herriek osatzen dute 70 biztanleko udalerria. Tradizioz nekazaritzari eta abeltzaintzari lotuta egon dira herriok, baina azken urteotan aldaketak atzeman dira, Gasteizen lanean ari diren gero eta gazte gehiagok herrian gelditzeko apustua egin dutelako. 

Herriko alkate Luisa Alonsok azaldu duenez, herritarrek eginiko ahaleginari esker gazteen ihesaldiari aurre egiten ari dira. Hala, azken urteotan sei edo zazpi gazte geratu dira Urizaharran bizitzen, nahiz eta Gasteizen edo Bernedon lan egin. «Gazteak erakartzeko bost etxebizitza tasatuta eraiki genituen herrian, eta inkesta txiki bat egin dugu orain jakiteko jende gehiago nahi izango lukeen halako etxebizitza. Momentuz, bi lagun bakarrik apuntatu dira, baina jendea dagoen momentuan berriro sartuko gara», adierazi du alkateak. Urizaharrekoa izatea, herrian erroldatuta egotea, eta bertan bizitzeko konpromisoa hartzea dira betebeharreko baldintzak. 

Etxebizitzak eraikitzeaz gainera, harro daude herriko lagunek Urizaharrako plazan Udalak eraiki duen osasun zentroarekin, eta hemendik gutxira inauguratuko duten gizarte etxearekin. 

Gauzak, baina, ez dira arrosa kolorekoak. Herrian ez dago ikastolarik, eta ikasleak ezinbestez Gasteizera joan behar dira, autobusez edo taxiz. Bestetik, bizilagunek bost autobus dituzte egunean hiriburura jaisteko. Joanaldia 20 minututan egiten badute ere, itzulera ordu eta erdi kostatzen zaie, autobusak herri txiki guztietan gelditzen delako. Beste arazo bat errepideen egoera da, batez ere Trebiñutik igarotzen direlako herrietako errepideak, eta Gaztela eta Leongo Juntak egoera negargarrian ditu. Alkatea kexu da: «Arabako Foru Aldundiak ez digu kasurik egiten, Burgosekoen eskumena dela dio, eta hor konpon». 

 

 

Gamarte, zerbitzuak baliatzeko Garazira begira 

Aitor Renteria 

Gamarte 

Lutxi Oxandabaratzek gasna kooperatiban egiten du lan eta Gamarteko (Nafarroa Beherea) hautetsia da. 110 pertsona bizi dira Gamarten. Lakarra, Ainiza-Monjolose eta Gamartek eskola zerbitzua elkarrekin antolatzen dute, elkargoan. Autobusak Lakarrara eramaten ditu haurrak. Garai batean Gamartera itzultzen ziren bazkaltzera, gela handi bat libre baitago, eta ondoan sukaldea. 

Herrian sarturik ez da saltegirik ikusten. «Zernahi egiteko Donibane Garazira joan behar gara, zortzi kilometrora» azaltzen du. Hara doaz osasun zerbitzuetarako, zerga edo administraziorako Baionara ere joan behar direlarik. Autoaren beharra azpimarratzen du. 

Frontoi txiki bat dago herrian baina gutxi baliatzen dute. Dantza, pilota edo aisialdia ondoko herrietan egiten dituzte, haur gehiago baitago. Ostaturik ere ez dago. 

Haurtzaindegi zerbitzua ere Lakarrako eskolan bermatzen dute. «Ez da egiazko haurtzaindegia baina bada pertsona bat haurrak zaintzeko, eskolaz kanpoko tenoreetan zaintzeko haurrak». Gehienetan senideekin edo auzoekin antolatu behar dira haur tipiak zaintzeko. «Batzuek izugarriko nekeziak dituzte haurrak gorde ahal izateko». 

Herriko Etxeak bideak egokitzen xahutzen du diru gehien. Saneamenduak ere aurrekontuen parte handi bat eskatzen du. 

Herriko Etxea bera da zerbitzu nagusia edo herritarrek hurbilen dutena. Ondoko herriekin txandakatuz mezak badituzte. Postontzi bat dago herrian, gutunak igorri ahal izateko. ADSL internet lotura ere badute. Zerbitzu alorreko puntu beltzena aisialdia dela dio Oxandabaratsek. «Adineko jendeek ez dute nehor ikusteko paradarik, etxeetan dira bakarrik eta lanean segitzen dute ez aspertzeko». 

Udabe, hurbil eta urrun 

Edurne Elizondo 

Udabe 

Basaburuko herri da Udabe, Iruñetik 30 kilometro ingurura. 40 biztanle inguru bizi dira, hemezortzi etxetan banatuta. «Lehen baino etxe gehiago dago, baina jende gutxiago; lehen zortzi anai-arreba baikinen familia bakoitzeko». Juan Bildarrazen hitzak dira. 70 urte ditu, eta beti bizi izan da Udaben. Gauzak asko aldatu direla uste du: «Hemen behiak izan dira beti motore nagusia. Lehen herri osoak egiten zuena, bi familiak egiten dute orain, bi etxalde handitan. Egunero 4.000 litro esne sortzen dituzte». 

Gazteek Udabetik kanpo bilatzen ohi dute lanpostua, baina herrira itzultzen dira lanaldia amaituta. «Komunikazioa ona da. Iruñetik, Lekunberritik edo Irurtzundik gertu gaude; Donostiarako autobiatik gertu, beraz. Herri lasaia eta bakartia da gurea, baina, aldi berean, herri handietatik hurbil bizi gara». 

Haurrek Jauntsaratsen hartzen dute eskola, hamabi urtera arte; gero Larraintzarrera doaz, Ultzaman. Eta handik Iruñera. Osasun etxera joateko, halaber, Jauntsaratsera egin behar dute bidaia. Udabetik lau kilometrora dago. Okina egunero joaten da herrira, eta Udaben bertan, gainera, taberna eta jatetxe bat dute: Udabeko benta. Estela Gordo da bertako jabea. Duela zazpi urte hartu zuen negozioa bere senarrarekin. Legutiotik (Araba) egin zuten jauzia Udabera, eta pozarren da Gordo. «Herri txikia da, eta lasaia. Ez gaude bidean, baina ezta bakartuta ere».  

Aduna, herri handien artean dagoen herri txikia 

UNAI ZUBELDIA 

Aduna 

Muino txiki batean dago Aduna. Andoain, Villabona, Zizurkil inguruan. Donostiatik 18 kilometrora, biztanle askoko herrietatik gertu dagoen herri txikia da. 6,9 kilometro koadroko azalera dauka eta 370 biztanle inguru. Industrigune handi bat atzean utzita, herriko plazak egiten die ongietorria bertaratutakoei. Plazaren ondoan eliza, ostatua, frontoia eta eskola daude. Eta, noski, udaletxea. «Oso herri lasaia da; batzuentzat lasaiegia, agian, baina...». Arantza Aburuza alkatearen hitzak dira. 

Irakasleek hala aginduta, frontoian jolasean ari diren haurrak eskolan sartzen hasi dira. «Bi urtetik seigarren mailara arte 39 ume dauzkagu, nahasita. 2, 3, 4 eta 5 urteko gelan, 11 ume daude, lehenengo eta bigarren mailan 13, hirugarren eta laugarren mailan zortzi, eta bosgarren eta seigarren mailan zazpi», zehaztu du Jose Angel Fuentes idazkariak. «Azken hamar urteotan bikoiztu egin da haur kopurua, eta eskola txiki geratzen ari zaigu». Eskola handitzeko eskaera eginda daukate. Hala ere, bitartean zerbitzuen kalitateari ez diote muzin egiten; haurrek eskolaren ondoko Uztartza tabernan bazkaltzen dute. 

Behin eskolatik aterata, Udalak eskaintza zabala dauka: antzerkia, dantza, pilota, liburutegia, musika eskola... Adinekoei zerbitzuak eskaintzeko, berriz, Aiztondo gizarte zerbitzuetarako mankomunitatearekin lan egiten dute. 

ETORKIZUNA AZTERTZEN. Alkatearen hitzetan, Adunaren etorkizuna zehazteko ikerketak egiten ari dira. «Azken bost urteotan 50 bat etxe egin ditugu, baina 500 biztanleko muga jarrita, biztanleei egokitutako beharrezko zerbitzu kopurua eskaini nahi dugu. Horrez gain, beste industrigune bat ere egingo dugu, baina inguru berdea mantenduta, noski». 370 biztanleko herrian 1.000 lanpostutik gora daude. «Nahiz eta lanpostu horien %5-10 soilik diren herritarrenak». Bi sagardotegi, nekazal turismoko etxe bat, merkataritza zentroa... Toki txikian zerbitzu asko daude. Baina arazoak ere bai. «Handiena, mugikortasunarena. Aduna-Villabona-Zizurkil zatia egiten duen autobus bat igotzen da herrira, egunean hiruzpalau aldiz, baina autoa beharrezkoa da». 

16:00 dira. Akabo lasaitasuna. Haurrak eskolatik ateratzen hasi dira. Denak elkarrekin. «Bi urteko alaba eskolatik atera eta zazpi urteko mutikoak 'agur Arene' esanez joaten dira. Hori herri eta eskola handietan ez da gertatzen». Gurasoen hitzetan dena da ona. Baina haurrak handitzen eta parrandak eskatzen hasten direnean zer? «Garai hori ere iritsiko da, noski, baina txandan-txandan moldatuko gara».  

JOSU GARAIALDE Itsasmendikoiko Gipuzkoako landa garapenerako teknikaria 

«Garapen politikei neurria hartu behar zaie, herria ez desitxuratzeko» 

U. ZUBELDIA 

Donostia 

Itsasmendikoi Araba, Bizkai eta Gipuzkoako landa eta itsasertzeko eremuen prestakuntza, sustapen eta garapen integraleko zentroa da. Josu Garaialde Gipuzkoako landa garapenerako teknikaria da. Gertutik ezagutzen ditu herri txikien iragana eta etorkizuneko erronkak. 

Herri txikien egoera nola aldatu da azken urteotan? Zer bilakaera izan dute? 

Gaur egungo herri txikiak mende hasieran, biztanleei dagokienez, handiagoak ziren. Gerora baserri asko hustu eta familiak txikitu egin ziren, eta 1995 ingurura arte herri horiek biztanleak galduz joan ziren, eta krisia sortu zen. Horri nekazari kopurua murriztea gehitu behar zaio, eskulanak garrantzia galdu eta jendea kalera joan baitzen. Baina 1995 ingurua inflexio puntua izan zen. Udaletxe txikiak politika aktiboak martxan jartzen hasi ziren, etxebizitzaren eta zerbitzuen inguruan, bereziki. Gazteak herrian mantentzeko helburua duten politikak martxan jartzen hasi ziren. Azken 6-7 urteetan, biztanleen jaitsiera gelditu eta goraka hasi dira herriak. 

Berreskuratze horretan beste muturrera joateko arriskurik badago? Herri txikiek nola eutsi diezaiokete orekari? 

Normalean udaletxe txiki gehienetan epe luzerako helburuak zehazten dira. 100 biztanleko herri batean, esaterako, 200 biztanleko muga jartzen da. Hogei bat bikote erakarri eta horien seme-alabekin, herritarrak izango direnekin, herria garatzeko helburua izaten da. 

Herri txikien garapenean zerbitzuek ere garrantzi handia izaten dute, eta askotan hori izaten da gabezia nagusia. 

Herri askotan zerbitzuak berreskuratu behar izaten dira: haurtzaindegiak, zaharrentzako zerbitzuak, aisialdirako guneak... Herri asko ari dira zerbitzu horiek garatzen. Baina egia da herri txikiek zerbitzuekin arazo handiak dituztela. Garraio publikoa, esaterako, egunean behin edo bitan izaten da, eta ordu jakin batzuetan. Zerbitzuak ez dira jendearen beharretara egokitzen. 

Zerbitzuak aipatu dituzu, baina azpiegituren arazoa ez da txikiagoa. 

Azpiegiturena da herri txikien arazo handienetako bat. Errezilek (Gipuzkoa), esaterako, 600 biztanle inguru dauzka, baina eremua oso zabala da. Herri-bideak, ura, telefonoa... Batzuetan zaila izaten da oinarrizko zerbitzuak bermatzea, baina garapena bultzatzeko beharrezkoak dira. Udalentzat oso garestia da horiek mantentzea. 

Egoera horretan, herri txikiek zer aukera daukate garapen ekonomikoa lortzeko? 

Udaletxe gehienek jarduera ekonomiko minimo bat garatu nahi izaten dute; turismoaren ingurukoak, kulturakoak, nekazaritzakoak... Azkenean, horrek herriko jendeari bertan lan egiteko aukera emateaz gain, udaletxeari ere diru sarrerak zabaltzeko aukera ematen dio. Baina herri txikiak ezin dira egunerokotasunean itsutu. Hausnarketa egin, etorkizunean nolako herri izan nahi duten erabaki eta horren arabera egin behar dira lanak. Zerbitzuetan eta azpiegituretan lan handia egin behar da; zerbitzuak herri txikietara egokituko dituzten formulak aurkitu behar dira. Politikarien artean herri txikien egoeraren ezagutza zabaldu behar da, kontuan izan dezaten Eibarren eta Beizaman arazoak desberdinak direla. 

Nola ikusten duzu herri txikien etorkizuna? 

Udaletxeak politika aktiboak garatzen hasi diren arren, leku askotan arriskua ez da desagertu. Beste toki batzuetan gerta daiteke etxeak egiten hasi eta noiz gelditu ez jakitea. Garapen politikei neurria hartu behar zaie, herria desitxuratu ez dadin. Eta garbi eduki behar da neurria ez dela berdina toki guztietan. Herri batzuek bost etxe beharko dituzte, eta beste batzuek 15. 

